
Wilayah Persekutuanku Berkongsi Rasa Capai Sasaran Lebih
30,000 Pengunjung

Pavilion Wilayah Persekutuan (PWP) di Ekspo Pertanian, Hortikultur dan
Pelancongan Agro Malaysia (MAHA) 2026 akhirnya berlabuh hari ini dengan satu
pencapaian yang cukup membanggakan apabila berjaya merekodkan seramai 31,602
orang pengunjung sepanjang sembilan hari penganjuran dari 28 Ogos hingga 5
September 2026 sekali gus melepasi sasaran awal sebanyak 30,000 pengunjung bagi
tempoh 10 hari penganjuran MAHA 2026.

PWP turut mencatatkan satu lagi pencapaian apabila berjaya menduduki tempat
kelima Anugerah Pavilion Negeri Terbaik daripada 14 pavilion yang bertanding
sepanjang penganjuran MAHA 2026. Pencapaian ini membuktikan keupayaan PWP
dalam menampilkan konsep, pengisian dan persembahan yang kreatif serta berdaya
saing di pentas MAHA 2026.

Tema ‘Wilayah Persekutuanku Berkongsi Rasa’, PWP bertindak sebagai platform
strategik yang menyatukan tiga (3) Wilayah Persekutuan iaitu Wilayah Persekutuan
Kuala Lumpur, Labuan dan Putrajaya serta (6) Agensi di bawah Jabatan Wilayah
Persekutuan dalam satu rantaian nilai ekonomi yang progresif, inklusif dan mampan.

Penganjuran kali ini bertujuan memperkasakan usahawan tempatan melalui konsep
rantaian ekonomi terus kepada pengguna bagi memastikan pasaran produk yang
optimum. Hasil daripada inisiatif ini, para usahawan di PWP berjaya mencatatkan
jumlah hasil jualan keseluruhan sebanyak RM68,498.30 melalui himpunan 30
usahawan tempatan yang terdiri daripada:

e 11 Usahawan Dewan Bandaraya Kuala Lumpur (DBKL);
e 10 Usahawan Perbadanan Putrajaya (PP));

e 7 Usahawan Jabatan Wilayah Persekutuan (JWP);

e 1 Usahawan Perbadanan Labuan (PL); dan

e 1 Usahawan Perbadanan Kampong Bharu.

Penyertaan Wilayah Persekutuan dalam MAHA pada tahun ini turut mendapat
kerjasama sepenuhnya daripada rakan strategik MARDI Corp dan Prasarana
Malaysia Berhad sebagai rakan strategik yang membawa tren LRT sebenar ke tapak
pameran sebagai 'lconic LRT OOTD Spot di PWP @ MAHA'. Sumbangan khas satu
gerabak LRT Kelana Jaya daripada pihak Prasarana kepada DBKL sempena MAHA
2026 ini memberikan pengalaman visual yang unik kepada para pengunjung di
Pavilion Wilayah Persekutuan.



Tren ikonik daripada model Innovia Metro 300 (ART Mark Il dibangunkan oleh Alstom
dahulunya dikenali Bombardier) ini sebahagian daripada set tren 4 gerabak
bernombor Set 81 (KLAV14) yang telah berkhidmat secara rasmi untuk laluan Kelana
Jaya sejak tahun 2017. Tren canggih yang berasaskan sistem pemanduan tanpa
pemandu secara automatik (Automatic Driverless System - ATO) ini bukan sahaja
menawarkan latar belakang fotografi yang menarik untuk gaya 'OOTD' pengunjung
malah memberi peluang kepada awam untuk melihat dari dekat keunikan seni bina
dan kejuruteraan sistem pengangkutan awam moden negara.

Selain itu, PWP ini turut mengetengahkan beberapa pengisian utama:

1. Integrasi Rizom (Agrowellness): Pameran interaktif yang mengetengahkan
elemen kesejahteraan melalui pertanian rizom sebagai sebahagian daripada
pengisian berasaskan kesihatan;

2. Kulinari lkonik dan Viral: Demonstrasi dan jualan Menu Ikonik Wilayah
Persekutuan seperti Sup Ikan Labuan dan Bubur Lambuk Kampong Bharu
menjadi gabungan unik Pavilion Wilayah Persekutuan semasa MAHA; dan

3. Aktiviti Rakyat dan Rekreasi: Pengisian mesra keluarga termasuk urban glamping,
petting zoo, persembahan kebudayaan, buskers dan acara tradisi joget lambak.

Kemuncak penganjuran pada hari terakhir PWP dilabuhkan dengan penganjuran Sesi
Penyampaian Anugerah Agrokomuniti Aspirasi MADANI Wilayah Persekutuan yang
disempurnakan oleh YB Datuk Lo Su Fui, Timbalan Menteri di Jabatan Perdana
Menteri (Wilayah Persekutuan). Penganugerahan ini bertujuan mengiktiraf komitmen,
usaha, dan semangat komuniti dalam memperkasakan ekosistem agro di Wilayah
Persekutuan melalui Kategori Kebun Komuniti dan Kategori Kebun Sekolah. Kejayaan
ini turut didorong dengan kerjasama DBKL, PPj, PL, Perbadanan Pembangunan
Kampong Bahru serta sokongan kepakaran penjurian daripada Universiti Putra
Malaysia (UPM) dan Jabatan Pertanian Malaysia.

